
	వ.	
మఱియును మగలు దిగవిడిచి పోవుటయును మానంబుతోడను మ్రంది

మందిరంబుల నడంగియున్న మగువలఁ దెగువతోడ వెడలం దిగిచి తెచ్చి గడచి

చక్కనివారి నేర్పఱచి యొక్కయెడం గూడఁబెట్టు ధూర్తదనుజులును, పోవచ్చిన

నొడిచి కచభరంబులు వట్టికొన్న నన్నన్న! నీ చెలియ లనని విడిపించుకొని కన్నీరు

దొరుగు మొగంబులఁ బయ్యెద లొత్తుకొని యేడ్చు సుదతుల నదలించు నిర్ధయదైతే

యులని సవరని పాపలం దడవితడవి తమయేలికకుం గానికగా నీవలయునని

కొనిపోవచ్చినఁ బైపడి విడువఁజాలక పెనంగు తల్లులం బ్రల్లదంబునం ద్రెళ్ళం

ద్రోచి తిట్టుచు సైకపుంబై దలిమూఁక లగపడెనని చెలంగు ఘాతుకదైతేయులును,

వెండియుం గడుసరి దానవులు మిసిమిగల పసిఁడి కాసచేసి పడఁద్రోసి గాసిం

బఱచిన ప్రాసాదంబులునుం, జతురులగు దితిసుతులు దమతమ నికేతనంబులకుం

గొనిపోవుటకై విఱుగకుండం బెఱికించి సురకుమారకులత లలకెత్తి(ంచి)న ఘటిత

మణికోటికోటీమండితకవాటసంఘాతంబులును, వారువంబులు గంధేభంబులులేని

దివిజవైరులు మగిడి పోవునప్పటికి మసలక మనోవేగంబుల నెక్కించుకొని చన

వలసి(పొలసి)నం బోవనీక దామెనలం గట్టిన దివ్యవిమానంబులును, విఱిగిన

రత్నస్తంభంబులును, విటతాటనంబులగు హేమకుంభంబులును, బగులనడచిన

పట్టెలుం, బైపడం దిగిచిన పెట్టెలు, నోడుపఱచిన చిందంబులు, నొరగం ద్రోచిన

దారబందంబులును, దప్పిపడిన నూపురంబులుం, దల్లకెడవైన గోపురంబులును,

నిలువునఁ గూలినమేడలు, నెఱదప్పినవాడలు, బాఱవైచిన దివ్యాస్త్రంబులునుం,

బలుచోట్లం బడిన శస్త్రంబులునుం, జూచి చిఱునవ్వున నరకాసురుండు భాసురం

బగుజంభారమందిరద్వారంబుం బ్రవేశించి వాహనంబు నవతరించి కక్ష్యాంతరంబులు

గడిచి యంతకమున్న యంతఃపురకాంతలు దొలంగుట యెఱింగి యచ్చట సభా

మండపముననున్న యున్నతరత్నసింహాసనంబున నాసీనుండై.

		 ఈ పేజీలో చివరి మార్పు 23 జనవరి 2022న 09:59కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

